
Sýningin CLOCKWISE einkennist af jafnt kímni sem þunglyndi. Þar er kafað ofan í lífsstíl af ýmsu tagi og ljósi varpað á hugtök á borð við hreyfanleika, alþjóðavæðingu og ný menningarkimasamfélög sem verða til þegar hefðbundin þjóðleg og menningarleg rótfesta fer að gefa sig. Níu samtímalistamenn eiga verk á sýningunni og þeir fást allir fremur við viðfangsefni á sviði mannfræði og þjóðfræði en fagurfræði og formhyggju. Listaverkin eru í raun þjóðfræðileg kortlagning menningarsviðsins og þau endurspegla breytingar á því hvað varðar samsömun, aðsetur og félagslegt umhverfi. Þar er menningin með talin.

Við erum uppi á tímum sem einkennast af sífelldum breytingum á samsömun okkur. Breski félagsfræðingurinn Anthony Gibbens hefur gefið þessu einkenni heitið „lífsstílsafstöðu“. Sérhver einstaklingur mótar sína eigin samsömun og við hverjum og einum blasir sú kvöl að velja á öllum sviðum, allt frá atvinnu og kynhneigð til fatnaðar, tónlistar og fæðu. Sumir velja einnig nauðugir eða viljugir dvalarland sitt og menningu. Sumir eru flækingar, aðrir ferðafólk og flestir einhvers staðar þar á milli, eins og félagsfræðingurinn Zygmund Bauman hefur bent á en hann hefur af eigin raun kynnst því að verða að skipta um dvalarland.

Verkin á sýningunni bera vitni menningarlegri sjálfsvitund eins og þunglyndislegir þjóðfræðingar myndu skynja hana og þar skiptist á kuldaleg fjarlægð og samfélagslegur áhugi. Úr verkunum á sýningunni Clockwise má þó einkum lesa hvernig einstaklingurinn neyðist í sífellu til að taka afstöðu til eigin reynslu.

„Leitin að samsömun er orðin helsti lykillinn að félagslegum skilningi. Sú leit er ekki síður algeng en þær tæknilegu og efnahagslegu umbreytingar sem orðið hafa upp á síðkastið. Engu skiptir hvort leitin að samsömun er sameiginleg eða einstaklingsbundin, nauðug eða viljug, hún tekur stöðugt stærri skerf af tíma okkar allra“, segir Tomas Ivan Träskman í sýningarskránni.

Listamennirnir starfa á ólíkum vettvangi með innsetningar, ljósmyndun, teikningu og myndbönd. Þeir leggja sig alla fram um að varpa skilningi á þann veruleika sem við blasir nú árið 2002 og þeir biðja okkur um að gera slíkt hið sama.
KYNNING Á SÝNENDUM

Simone Aaberg Kærn (fædd 1969) segir að „hið persónulega sé pólitískt“. Í heimildamyndbandinu “Taraneh Aims for the Stars” (Taraneh stefnir til stjarna) kynnumst við konu úr „hinu raunverulega lífi“. Taraneh (Akram Monfared Arya) frá Stokkhólmi býður sig fram til kosninga sem fulltrúi sósíaldemókrata. Lífshlaup hennar hefur verið langt og krókótt og hófst í Íran en þessi fimm barna móðir varð fyrsti kvenflugmaðurinn þar. Heimildamynd þessi fjallar um mjög sérstaka konu sem neyðist til að taka afdrifaríkar ákvarðanir um eigið líf vegna örlagaríkra pólitískra breytinga.

Colonel (fæddur 1961) kortleggur heim lista og menningar. Í verkum sínum fjallar hann um viðfangsefnið á mannfræðilegan hátt, sama hvort um er að ræða menningarstofnun eða Danmörku. Hann fæst við „hinn venjulega Dana“ og ákveðin menningarsvæði sem kortlögð eru með tilliti til umburðarleysis, misskilinnar vináttu og tvöfalds siðgæðis. Kímni er mikilvægur þáttur í verkum Colonels sem sækir innblástur verka sinna í þjóðfræði, mannfræði, blaðamennsku og menningu.

Í teikningum Amel Ibrahimovic (fæddur 1977) tekst þjóðríkishugsun og gróðahyggja og fjölmiðlafíkn knattspyrnumenningarinnar á við heim lista. Á teikningunum má sjá þekkta listamenn og listhúsaeigendur í ýmiss konar „liðsuppstillingum“ eða á myndum eins og gefnar eru út af átrúnaðargoðunum. Ibrahimovic minnir einna helst á utanaðkomandi menningarmannfræðing sem kannar einangraðan þjóðflokk þegar hann flettir ofan hinu fyrirsjáanlega korti yfir heim samtímalistarinnar. Hann gaumgæfir hvernig og hvers vegna listin finnur sína menn. Kortagerð hans býr bæði yfir gagnrýni á stofnanirnar og er tilvistarsinnuð.

Í myndröðinni “Marked Skin” sýnir ljósmyndarinn Jouko Lehtola (fæddur 1963) nokkra þá Finna sem mest eru húðflúraðir. Þörf götunar- og húðflúrmenningarinnar fyrir að leita uppi nýjar myndir „ekta samsömunar“ verður til í heimi sem er allt annað en ekta og einsleitur og þar sem hefðbundnum samsömunarþáttum er ógnað.

Lilibeth Cuenca Rasmussen (fædd 1970) kannar staðbundnar og hnattrænar breytingar í lífi venjulegra kvenna. Hún gerði myndbandið “Seeing Pilar” (Að hitta Pilar) um ömmu sína á Filippseyjum. Konurnar tvær eru andstæður, sú sem myndar og sú sem mynduð er. Þær eru fulltrúar tveggja kynslóða í sömu fjölskyldu en frá ólíkum heimshlutum og hafa mismunandi viðhorf til trúarathafna og hefða. Í myndbandinu eru þættir úr fjölskyldusögunni skoðaðir út frá sjónarhóli þjóðfræðinnar.

Í verkefninu “Black” kannar Torbjørn Rødland (fæddur 1970) einn öfgafyllsta og umdeildasta menningarkima Norðurlanda, umhverfið sem dauðarokkið í Noregi eða "Norwegian Black Metal" þrífst í. Í myndbandinu kynnumst við fjórum tónlistarmönnum með listamannsnöfnin Frost, Fenriz, Abbath og Infernus. Hægt er að líta á þessar ungu þjóðsagnapersónur sem myndlíkingu norrænna undirstöðusagna. Sumir áhorfenda sjá þá sem lifandi mynd ógnvekjandi hrifningar á nýnasisma, aðrir skynja norræna ásatrú og enn aðrir myrkt dauðarokk. Í þeim skilningi vísa myndirnar til hrollrómantískrar ímyndar um bælda, myrka og djöfullega andatrú.

NIFCA, Nordiskt Institut för Samtidskonst, stendur að sýningunni og stýrir henni í samstarfi við listasafnið í Vejle í Danmörku.

Forstöðumenn sýningarinnar eru, Stine Høholt, forstöðukona ARKEN nútímalistasafnsins í Danmörku og myndlistarmaðurinn Khaled D. Ramadan.

Hægt er að skoða sýningarskrána á dönsku eða ensku á

http://www.nifca.org/clockwise 

